
Аннотация. В данной статье рассматривается роль среднего класса в снижении социального неравенства и 
повышении качества жизни. В анализе подчеркивается, что устойчивое развитие среднего класса играет 
важную роль в обеспечении социально-экономической стабильности общества, поскольку он объединяет 
бедные и богатые классы, способствуя укреплению социальных связей и экономическому росту страны. 
Результаты показывают, что произошли постепенные изменения в общей социально-экономической структуре 
в сторону более равномерной структуры распределения, но неравенство доходов все еще остается 
значительным. Наряду с ростом увеличилась доля бедных и средних классов, что существенно для социального 
восстановления и общего повышения благосостояния. В статье предлагается социальная политика, которая 
будет направлена на увеличение доходов бедных и сокращение доходов богатых, с целью улучшения качества 
жизни и стимулирования роста среднего класса.  
Ключевые слова и фразы: Средний класс, качество жизни, социальное неравенство, доход, черта бедности 

Abstract. This article examines the role of the middle class in reducing social inequality and improving quality of life. 
The analysis emphasizes that the sustainable development of the middle class plays a crucial role in ensuring the 
socioeconomic stability of society, as it unites the poor and rich classes, contributing to the strengthening of social ties 
and economic growth. The results show that gradual changes in the overall socioeconomic structure have occurred 
towards a more equal distribution, but income inequality remains significant. Along with growth, the share of the poor 
and middle classes has increased, which is essential for social recovery and overall welfare. The article proposes social 
policies aimed at increasing the incomes of the poor and reducing the incomes of the rich, with the aim of improving 
quality of life and stimulating the growth of the middle class.  
Keywords and phrases: Middle class, quality of life, social inequality, income, poverty line 
  

Ներածություն  
Միջին խավի հասկացությունը սովորաբար 

ենթադրում է դրական պատկեր, որը ներառում է 
ինտեգրված հասարակություն, սոցիալական 
փոխհատուցման լավ մշակված մոդել, սոցիալա-
կան զարգացումը խթանող մարդկանց սոցիալա-
կան խումբ և հասարակությունը կայունացնող 
հատուկ կենսակերպ: Նման անփոխարինելի 
սոցիալական գործառույթները հազվադեպ են 
վերագրվում հասարակության վերին խավերին, 
և վերին խավերի հարստությունն ու արտոնյալ 
դիրքը սովորաբար կախված են միջին խավի 

ներուժից: Միևնույն ժամանակ, միջին խավի 
կայուն բարգավաճումը երաշխավորում է բյու-
ջեի համալրումը հարկման միջոցով, ինչը, իր 
հերթին, հասարակության սոցիալապես ան-
ապահով շերտերին պետական օգնություն 
ապահովելու միջոց է [5, էջ 2]: 

Կայուն և արդար հասարակությունը ձևա-
վորվում և հաստատվում է բնակչության եկա-
մուտների և ծախսերի արդար բաշխման 
սկզբունքի հիման վրա, որի իրականացումը 
հասարակական քաղաքականության հիմնական 
առանցքն ու ուղղությունն է: Թեև ցանկացած 

հասարակություն պայմանականորեն կարելի է 
բաժանել «աղքատ», «միջին» և «հարուստ» 
խավերի, արդար պետության հաստատման 
համար կարևոր է եկամուտներն ու ծախսերը 
բաշխել նշված խմբերի միջև այնպես, որ 
ապահովվի «աղքատ» խավի նվազագույն 
մասնաբաժինը, ինչպես նաև միջին խավի 
ձևավորումը առավելագույնի հասնի, և ստեղծվի 
«հարուստ» խավ, որի եկամուտները միայն 
աննշան չափով գերազանցում են «աղքատ» 
խավի եկամուտներին կամ սպառման մակար-
դակին: Հասարակական քաղաքականությունը 
համարվում է հաջող, եթե վերոնշյալ երեք 
խմբերից գերակշռում է միջին խավը [4, էջ 35]: 

Վերլուծություն  
Բարգավաճող  և կայուն միջին խավի առ-

կայությունը նպաստում է առողջ տնտեսություն-
ների և հասարակությունների ձևավորմանը: 
Մասնավորապես, միջին խավը, մեծ ներդրում-
ներ է կատարում կրթության մեջ, այդպիսով 
մեծացնելով մարդկային կապիտալի ներկա և 
ապագա պաշարները, որի միջոցով միջին խավը 
կարող է աջակցել բարեկեցությանը [9, էջեր 17-
18]: Վերոնշյալ մոտեցումները դիտարկելով կա-
րող ենք փաստել, որ միջին խավը տնտեսության 
և կյանքի որակի տեսանկյունից համարվում է 
առանցքային ռազմավարական նպատակ, քանի 
որ այն ապահովում է և՛ տնտեսական աճի 
կայունություն, և՛ հասարակության սոցիալա-
կան հավասարակշռություն՝ հանդիսանալով 
կյանքի որակի բարձրացման կարևորագույն 
գործոն: 

Միջին խավը այլ ոլորտներում (հիմնակա-
նում տնտեսագիտության և ժողովրդագրության 
մեջ) նույնականացնելու ընդհանուր ընդունված 
չափանիշներն են՝ կյանքի որակը, կենսամակար-
դակը, մեկ շնչի հաշվով եկամուտը, սոցիալական 
ծառայությունների մատչելիությունը [6, էջ 202]։ 

Ինչ վերաբերում է հետարդյունաբերական 
հասարակություններում միջին խավի ծավալ-
ներին, ապա ժամանակակից քաղաքակիրթ հա-
սարակության կառուցվածքը մասնագետները 
պատկերում են մոտավորապես հետևյալ կերպ` 
հարուստները կազմում են հասարակության 5-
6%-ը, աղքատները` 14-15%-ը, իսկ միջին խավը` 
80%-ը [1, էջ 193]: Միջին խավի կողմից որակյալ 
սպառողական ապրանքների պահանջարկը 
նպաստում է արտադրության և մարքեթինգի 
մեջ ներդրումներին, ինչն էլ իր հերթին բարձրաց-
նում է բոլորի եկամտի մակարդակը [2, էջ 3]։ 

Միջազգային համեմատական վերլուծու-
թյուններում միջին խավի բնութագրումն հա-
ճախ հիմնվում է եկամտի կամ ծախսերի «բա-
ցարձակ շեմի» վրա։ Այս մոտեցման համաձայն՝ 
բնակչությունը բաժանվում է հինգ հիմնական 
եկամտային խմբերի․ 

1. աղքատներ, ովքեր մեկ շնչի հաշվով՝ 
(գնողունակության համարժեքությամբ), օրա-
կան ստանում են մինչև 2 ԱՄՆ դոլար եկամուտ, 

2. ցածր եկամուտ ունեցողներ՝ 2.01–10 
ԱՄՆ դոլար, 

3. միջին եկամուտ ունեցողներ՝ 10.01–20 
ԱՄՆ դոլար, 

4. միջինից բարձր եկամուտ ունեցողներ՝ 
20.01–50 ԱՄՆ դոլար, 

5.  բարձր եկամուտ ունեցողներ, որոնց 
եկամուտը գերազանցում է 50 ԱՄՆ դոլարը։      
Այս համակարգում միջին խավը ներկայացնում 
են այն տնային տնտեսությունները, որոնց մեկ 
շնչի հաշվով օրական եկամուտը գնողունա-
կության համարժեքով գտնվում է 10–20 ԱՄՆ 
դոլարի սահմաններում [3, էջ 2]։ 

Տնտեսական համագործակցության և զար-
գացման կազմակերպության (ՏՀԶԿ) մոտեց-
մամբ՝ միջին խավը ներառում է այն տնային 
տնտեսությունները, որոնց եկամուտները կազ-
մում են երկրի եկամուտների մեդիանայի 75-ից 
մինչև 200%-ը։ Այս շրջանակում միջին խավը 
պայմանականորեն բաժանվում է երեք ենթա-
խմբի՝ միջինից ցածր եկամուտ ունեցողներ 
(մեդիանայի 75–100 %), միջին եկամուտ ունե-
ցողներ (100–150 %) և միջինից բարձր եկամուտ 
ունեցողներ (մեդիանայի 150–200 %)։ Այս մոտե-
ցումը հնարավորություն է տալիս գնահատելու 
ոչ միայն միջին խավի ընդհանուր չափը, այլև 
դրա ներքին շերտավորումն ու եկամտային 
անհավասարությունների աստիճանը տարբեր 
խմբերի միջև [9, էջ 19]։  

Բրուքինգսի կանխատեսման համաձայն՝ 
համաշխարհային միջին խավը բաժանված է 
ստորին միջին խավի (2011 թվականի գնողունա-
կության համարժեքությամբ օրական վաստա-
կում է 11-50 դոլար) և վերին միջին խավի (2011 
թվականի գնողունակության համարժեքությամբ 
օրական վաստակում է 51-110 դոլար)։ 

 
Աղյուսակ 1. Աշխարհի բնակչության միջին խավի 
դասակարգումը (ըստ սպառողական խմբերի) [7] 

Սպառողական 
խումբ 

Բնակչություն 
(2020 թ.) 

Բնակչություն 
(2030 թ.) 

Միջինից 
բարձր 

 
0.6 մլրդ 1.0 մլրդ 

Միջինից ցածր 
եկամուտ 2.9 մլրդ 3.8 մլրդ 

Աշխարհի 
մնացած մասը 4.2 մլրդ 3.6 մլրդ 

Աշխարհ 6.6 մլրդ 8.4 մլրդ 

  
Մինչև 2030 թվականը, կանխատեսվում է, 

որ ևս 700 միլիոն մարդ կմիանա համաշխար-

հային միջին խավին, ինչը կկազմի աշխարհի 
ընդհանուր բնակչության կեսից ավելին: 

World Inequality Database առաջատար գի-
տահետազոտական կենտրոնը, որը հավաքում և 
վերլուծում է եկամուտների անհավասարության 
տվյալներ ամբողջ աշխարհում, նպատակ ունի 
ապահովել եկամուտների բաշխման պատմա-
կան զարգացման վերաբերյալ առկա ամենա-
ընդարձակ տվյալների բազայի բաց և հարմար 
հասանելիություն, թե՛ երկրների ներսում, թե՛ 
երկրների միջև։ Այդ նպատակով դիտարկենք 
ՀՀ-ում եկամուտների բևեռացումը 1996-2023 
թթ-երի ընթացքում: 
 
Աղյուսակ 2. ՀՀ բնակչության դրամական եկամուտների 

բաշխման դինամիկան 1996-2023 թթ-երին (%) [8] 

Տարի Ստորին 50 
% 

Միջին 40 
% 

Վերին 10 
% 

1996 15% 39% 46% 
1997 16% 39% 45% 
1998 17% 39% 44% 
1999 18% 39% 43% 
2000 18% 39% 42% 
2001 19% 40% 41% 
2002 19% 39% 42% 
2003 20% 39% 41% 
2004 18% 37% 45% 
2005 19% 38% 44% 
2006 22% 42% 37% 
2007 21% 42% 37% 
2008 22% 42% 36% 
2009 22% 43% 35% 
2010 21% 41% 38% 
2011 22% 42% 36% 
2012 22% 41% 37% 
2013 21% 42% 37% 
2014 21% 41% 38% 
2015 20% 40% 40% 
2016 19% 42% 39% 
2017 19% 39% 42% 
2018 19% 39% 43% 
2019 21% 41% 38% 
2020 21% 41% 38% 
2021 21% 41% 38% 
2022 21% 41% 38% 
2023 21% 41% 38% 

 
 Ստորին խավ - սա բնակչության այն 

հատվածն է, որը կազմում է եկամտային 
բաշխման առաջին կեսը՝ 50% ըստ եկամուտների 
չափի։ 

 Միջին խավ - ընդգրկում է բնակչության 
մոտ 40 %-ը, որը գտնվում է եկամտային 
բաշխման միջին հատվածում՝ վերին 10 %-ից 
ցածր, բայց ստորին 50 %-ից բարձր։ 

 Վերին խավ - սա բնակչության ամենա-
բարձր եկամուտ ունեցող 10%-ն է, որը տնօ-

րինում է ազգային եկամտի ամենամեծ մասնա-
բաժինը։ 

 1996 թ․–ին ՀՀ-ում վերին 10% խմբին բա-
ժին էր ընկնում եկամուտների ընդամենը 46%-ը, 
մինչդեռ ստորին 50%-ին ընդամենը 15%-ը, իսկ 
միջին 40 %-ին ՝ շուրջ 39%-ը։ 2023 թ․-ի դրու-
թյամբ այս հարաբերակցությունը զգալիորեն 
փոխվել է․ 

• Ստորին 50 % - եկամտի մասնաբաժինը 
աճել է մոտ 15 %-ից մինչև 21 %, այսինքն՝ 
աղքատ խավը որոշ չափով բարելավել է իր 
դիրքը։ 

• Միջին 40 % - պահպանել է կայուն մաս-
նաբաժին՝ 39%–41% միջակայքում, որը հաս-
տատում է միջին խավի կայունությունը։ 

•  Վերին 10 % - նվազել է մոտ 46%-ից 
մինչև 38%, ինչը վկայում է եկամուտների 
բևեռացման նվազման մասին։ 

Այս թվերը վկայում են, որ վերջին երեք 
տասնամյակում եկամուտների բևեռացումը 
Հայաստանում նվազել է, իսկ միջին խավը՝ 
պահպանել և մասամբ ամրապնդել իր դիրքերը։ 
Եթե 1990-ականների երկրորդ կեսին ՀՀ տնտե-
սությունը բնութագրվում էր վերին շերտի գեր-
իշխող մասնաբաժնով, ապա 2000-ականների 
կեսերից սկսած ձևավորվել է ավելի հավասարա-
կշռված կառուցվածք, որտեղ միջին խավը դառ-
նում է հիմնական սոցիալ-տնտեսական կայու-
նության հիմքը։ 

 Այս առումով ՀՀ Վիճակագրական կոմի-
տեն Հայաստանի Հանրապետության համար 
բնորոշում է հետևյալը, որ  տնային տնտեսու-
թյունների վիճակագրությունը սոցիալ-տնտե-
սական վիճակագրության ոլորտներից մեկն է, 
որն ուսումնասիրում է բնակչության  կենսամա-
կարդակը:   

Տնային տնտեսությունների  կենսապայման-
ների ամբողջացված հետազոտությունը ՀՀ 
վիճակագրական կոմիտեի (ՀՀ ՎԿ) կողմից 
տվյալների հավաքման առավել կարևոր գործ-
ունեության տեսակներից է: Նման հետազոտու-
թյունների միջոցով տնային տնտեսությունների 
և առանձին անհատների կենսամակարդակի 
վերաբերյալ  հավաքվում է բավականին հա-
րուստ տեղեկատվություն, ինչը հնարավորու-
թյուն է ընձեռում ՀՀ ՎԿ-ին տարեկան կտր-
վածքով հանրությանը արդիական տեղեկատ-
վություն տրամադրել երկրում աղքատության 
մակարդակի փոփոխության վերաբերյալ: 
Տնային տնտեսությունների կենսապայմանների 
ամբողջացված հետազոտությունն (ՏՏԿԱՀ) 
առաջին անգամ Հայաստանում անց է կացվել 
1996 թ.-ին, այնուհետև  1998/99 թ., և սկսած 
2001 թ.-ից այն իրականացվում է ամեն տարի: 
Հետազոտություններն իրականացվել են  

տնային տնտեսությունների և բնակավայրերի 
ամենամսյա փոփոխմամբ (ռոտացիայով):  Հե-
տազոտության արդյունքները հիմնականում 
կիրառվում են երկրում սպառման վրա հիմնված 
աղքատության մակարդակի գնահատման հա-
մար: Տնային տնտեսությունը մեկ անձ է կամ 
անձանց խումբ, որոնց համար ընդհանուր է 
բյուջեն և բնակվելու վայրը: Ընդ որում, բարե-
կամական կապերը պարտադիր չեն համարվում 
[10]:  

Տնային տնտեսությունների բաշխման ան-
հավասարության ուսումնասիրության համար 
հիմնականում օգտագործվում է խմբավորման 
մեթոդը՝ ըստ նյութական բարեկեցության մա-
կարդակի։ Այս մեթոդով տնային տնտեսու-
թյունները բաժանվում են դեցիլային խմբերի՝ 
դեցիլների: Դիտարկվող համադրությունը (օրի-

նակ՝ մեկ շնչի հաշվով դրամական եկամուտը) 
տեսակավորվում է հաջորդականորեն՝ աճման 
կարգով, ապա բաժանվում է տասը հավասար 
խմբերի։ Ըստ առաջարկվող մեթոդաբանության՝ 
դեցիլային խմբերը խմբավորվում են հետևյալ 
կերպ. [4, էջեր 41-42]: 

• Աղքատ խումբ. Ներառում է I, II, III 
դեցիլները և IV դեցիլի ստորին 1/3 մասը: 

• Միջին խումբ. Ներառում է IV դեցիլի 
վերին 2/3 մասը, V, VI դեցիլները և VII դեցիլի 
ստորին 2/3 մասը: 

• Հարուստ խումբ. Ներառում է VII դեցիլի 
վերին 1/3 մասը և VIII, IX, X դեցիլները: 

Դրամական եկամուտների նման բաշխման 
դեպքում կունենանք հետևյալ պատկերը 
(աղյուսակ 3): 

 
Աղյուսակ 3. ՀՀ բնակչության դրամական եկամուտների բաշխումը ըստ 3 խմբերի, 1996-2023 թթ., % [10] 

Բնակչության  
խմբեր 

Բնակչության մեկ շնչի հաշվով դրամական եկամուտը 

1996 1999 2001 2005 2010 2015 2018 2019 2020 2021 2022 2023 
1996-
2023 

միջին 

Աղքատ 4.4 4.9 8.5 12.5 11.5 10.5 11.0 12.0 11.5 12.9 13.6 13.7 10.6 

Միջին 22.7 23.5 26.5 35.0 31.0 32.5 34.0 34.0 33.0 27.3 27.9 27.6 29.6 

Հարուստ 72.9 71.6 65.0 52.5 57.5 57.0 55.0 54.0 55.5 59.8 58.5 58.5 54.4 

Ընդհանուր 100 100 100 100 100 100 100 100 100 100 100 100 100 

 
Վերլուծելով Հայաստանի Հանրապետու-

թյան բնակչության դրամական եկամուտների 
բաշխման դինամիկան 1996-2023 թթ.-ին, պարզ 
է դառնում, որ վերջին քսանյոթ տարիների 
ընթացքում ամենաէական փոփոխություններից 
մեկը տեղի է ունեցել աղքատ խմբում։ 1996 
թվականին այս խմբին բաժին էր ընկնում 
եկամուտների ընդամենը 4.4%-ը, իսկ 2023 
թվականին այն աճել է մինչև 13.7%: Այսինքն՝ 
1996–2023 թթ. ընթացքում աղքատ խավի 
եկամուտների մասնաբաժինը ավելացել է ավելի 
քան 2 անգամ, սակայն միևնույն ժամանակ 
13.7% ցուցանիշը մնում է անբավարար, հաշվի 
առնելով, որ այս խումբն ընդգրկում է բնակ-
չության մոտ 40%-ը։ Այս դանդաղ, բայց համե-
մատաբար կայուն աճի հիմնական պատճառ-
ներն են եղել պետական սոցիալական ծրագրերի 
ընդլայնումը, նվազագույն աշխատավարձի 
աստիճանական բարձրացումը, ինչպես նաև 
միջազգային կազմակերպությունների կողմից 
իրականացվող նախագծերը։ 

Միջին խմբի դինամիկան ավելի բարդ և 
անկայուն է եղել։ 1996-2005 թվականներին 
նկատվել է այս խմբում դրամական եկամուտ-
ների արագ աճ՝ 22.7%-ից հասնելով 35%-ի, ինչը 
կապված էր երկրում շուկայական հարաբե-

րությունների և միջին խավի ձևավորման հետ։ 
Սակայն 2020-2023 թվականներին գրանցվել է 
այս խմբի մասնաբաժնի կտրուկ անկում՝ 33%-ից 
մինչև 27.6%, որն առաջացել է COVID-19 հա-
մավարակի և 2020 թվականի պատերազմական 
գործողությունների տնտեսական հետևանքների 
պատճառով։ Այս անկումը հատկապես անհան-
գստացնող է, քանի որ հենց միջին խումբն է 
տնտեսական աճի հիմնական շարժիչը, ներքին 
սպառման և եկամուտների կարևորագույն 
աղբյուրը։ 

Եկամուտներով հարուստ խումբը, չնայած 
իր մասնաբաժնի որոշակի նվազմանը (1996 
թվականին 72.9%-ից մինչև 2023 թվականին՝ 
58.5%) շարունակում է պահպանել տնտեսու-
թյան մեջ գերակշռող դիրք։  Այս խումբը, որն 
ընդգրկում է բնակչության մոտ 30%-ը, վերա-
հսկում է եկամուտների գրեթե 60%-ը։  

Ընդհանուր առմամբ կարելի է արձանագրել, 
որ Հայաստանի եկամուտների բաշխման կա-
ռուցվածքը 1996–2023 թվականների ընթացքում 
դարձել է ավելի հավասարակշռված, սակայն այն 
դեռևս չի ապահովում սոցիալական արդա-
րություն և կայուն միջին խավի ձևավորում։ 
Միջին խավը շարունակում է մնալ հասարա-
կության ամենախոցելի շերտերից մեկը, իսկ 

հարուստ խավը, չնայած մասնաբաժնի նվազ-
մանը, դեռևս տնօրինում է երկրի եկամուտների 
կեսից ավելին, այսինքն հարուստ խավի եկա-
մուտների գերակշռությունը դեռևս պահպան-
վում է։ Երբ միջին խավի մասնաբաժինը աճում 
է, այն վկայում է, որ ավելի մեծ թվով մարդիկ 
ունեն կայուն եկամուտներ, մատչելի կրթություն 
և առողջապահություն, կարողություն ապա-
հովել արժանապատիվ կենսամակարդակ և 
մասնակցել երկրի տնտեսական ակտիվությանը։   

Նույն վերլուծությունը կարելի է իրականաց-
նել քվինտիլային խմբերի համար, որտեղ ամբողջ 
բնակչությունը դասավորվում է ըստ եկամտի 
կամ ծախսի մակարդակի աճման կարգով և բա-
ժանվում է հինգ հավասար խմբի՝ յուրաքան-
չյուրն ընդգրկելով բնակչության 20 %-ը։ 

Եզրակացություն 
Այսպիսով, ՀՀ բնակչության դրամական 

եկամուտների և սպառողական ծախսերի դեցի-
լային բաշխումների համադրությունը վկայում է, 
որ 1996–2023 թվականների ընթացքում երկրի 
սոցիալ-տնտեսական կառուցվածքում տեղի են 
ունեցել աստիճանական, սակայն ոչ համաչափ 
փոփոխություններ։ Տվյալները ցույց են տալիս, 
որ թեև եկամուտների անհավասարությունը 
որոշ չափով մեղմվել է, այն շարունակում է մնալ 
տնտեսության հիմնական մարտահրավերներից 
մեկը։ Աղքատ և միջին խավերի մասնաբաժին-
ների աճը փաստում է որոշակի սոցիալական 
վերականգնման մասին, սակայն հարուստ խավի 
կողմից եկամուտների գերակշռող բաժնի պահ-
պանումը ցույց է տալիս բաշխման կառուցվածքի 
խիստ բևեռացված բնույթը։ 

Կյանքի որակի բարձրացման լավագույն 
ցուցանիշը բնակչության միջին խավն է, որն 
անհրաժեշտ է դիտարկել որպես տնտեսական 
աճի և սոցիալական կայունության առանցքային 
բաղադրիչ։ Դրա ձևավորման համար որպես 
մեխանիզմ անհրաժեշտ է աղքատ խավի եկա-
մուտների բարձրացում ուղղելով դեպի միջին 
խավ, և հարուստ խավի եկամուտների նվա-
զեցում՝ ուղղելով դրանք դեպի միջին խավ: Այս 
քաղաքականությունը կխթանի միջին խավի 
ձևավորման գործընթացին, որը կհանդիսանա 
երկրի տնտեսական աճի հիմնական դրդիչներից 
մեկը, ինչպես նաև հասարակական բարեկե-
ցության մակարդակի բարձրացման հիմնական 
ցուցանիշը։ 

